Jesus het gestink, sê teoloog;  Beeld, 18.5.10
Neels Jackson; Jesus het gestink.  Dis die boodskap wat kerkgangers in Pierre van Ryneveld, Centurion, tydens die Pinkster-reeks in die plaaslike NG kerk gehoor het.  Dr. Stephan Joubert behartig die Pinkster-reeks in aansluiting by sy boek Jesus, ’n radikale sprong, wat onlangs met die Andrew Murray-prys bekroon is.  Joubert het gesê die kerk het deur die eeue heen ’n baie fatsoenlike en veilige beeld van Jesus geskep. Dié fatsoenlikheid het ’n grens geword wat ongewenste mense buite hou.  Hy het verwys na die Duitse teoloog Ernst Käsemann, wat gesê het die kerk het Jesus se rooiwarm boodskap afgebring kamertemperatuur toe.  Die Bybel teken volgens Joubert egter ’n ander prentjie.  Hy het uit Lukas gelees van Jesus se geboorte en hoe die boodskap deur engele aan die herders gebring is. Wat die kerk nié aan mense gesê het nie, is dat skaapherders destyds die uitvaagsels van die samelewing was. Hulle is nie eens toegelaat om in hofsake te getuig nie.  Boonop het die reuk van die skape aan hulle geklou. “Smelly people,” het Joubert opgemerk.  Tog was dit nie aan fatsoenlike mense, konings of priesters wat die boodskap van Jesus se geboorte gebring is nie. Dit was aan dié herders.  Joubert het gesê die baba Jesus is in ’n voerbak neergelê. Die krip is egter ook geromantiseer. ’n Mens sien dit op Kerskaartjies waar die diere om die krip staan. ’n Voerbak was egter ’n vuil ding, vol van die diere se spoeg en hul reuke. Daardie reuke sou ook aan Jesus afgegee het. “Smelly Jesus,” het Joubert gesê.  Joubert se punt was dat dié onfatsoenlike prentjie van ’n onwelriekende Jesus en herders ’n belangrike boodskap vir die kerk inhou.  Pleks daarvan dat kerkmense skuil in hul veilige fatsoenlikheid, behoort gelowiges betrokke te raak by die onfatsoenlike kante van die samelewing, by die uitgeworpenes en die randfigure.  Hulle moenie bang wees om hul hande vuil te maak of dat slegte reuke aan hulle afgee nie. Dis wat Jesus gedoen het.

